
АНЪАНАВИЙ КИЙИМЛАРДА ҚАДИМИЙ ДИНИЙ ТАСАВВУРЛАР ВА АФСУНГАРЛИК
Тарихдан маълумки, кийимлар инсоният турмуш-тарзи тараққиёти билан чамбарчас боғлиқ тарзда юзага келган. Қолаверса инсоният тарихидаги илк энг муҳим ихтиролардан бири айнан кийимни ихтиро қилинганидир. Чунки инсониятни ҳайвонот оламидан унинг тафаккур қобилияти ажратиб турса, ушбу таффаккурнинг бир меваси либосдир. Қолаверса айнан кийим инсонларни ҳайвонот оламидан ажратувчи муҳим ташқи аломатлардан биридир.

Анъанавий миллий кийимларнинг шаклланиш тарихига назар ташлар эканмиз бир неча минг йиллар мобайнида унинг қатор муҳим функциялари таркиб топганлигини кўриш мумкин. Кийимнинг биринчи ва асосий вазифаси -танани совуқдан ва табиатдаги турли бошқа ноқулай вазиятлардан ва таъсирлардан ҳимоялаш бўлган бўлса кийимлар тараққий этиб бориши ва унга ташқи (табиий) муҳит, хўжалик машғулоти, эътиқодий қарашлар, ижтимоий, маданий йўналишлардаги ўзгаришлар, миллий ва диний қарашларнинг бевосита таъсири натижасида иккинчи муҳим вазифаси, яъни жинсий ва ижтимоий бўлувчи ҳамда маросимий - эътиқодий вазифаси ҳам пайдо бўлган. 
Ҳозирги кунга қадар этнология, санъатшунослик, археология, маданиятшунослик каби йўналишларда ўзбек миллий кийимлари тарихи, эволюцияси, трансформацияси ва маҳаллий локал хусусиятларни ўрганиш борасида маълум ижобий ютукларга эришилган. Бироқ, ҳалигача анъанавий либосларни ўрганишга доир муаммолар, жумладан, анъанавий кийимларнинг маросимий ҳусусиятлари, кийимлар билан қадимий диний эътиқодларнинг боғлиқлиги ҳамда улардаги рамзий функциялари тўлиқ хал қилинган деб айтиш қийин. 

Фарғона водийси ўзбеклари орасида ҳам асрлар мобайнида ўзига хос кийиниш маданияти ва анъаналари шакланган бўлиб, бу анъаналарда водий аҳолисининг бир неча минг йиллик миллий ва диний қадриятлари ҳам ўз аксини топган. Кийимлар ва уларнинг айрим қисмлари билан боғлиқ эътиқодий қарашлар ҳамда урф-одатларни таҳлили қилишдан аввал айнан кийимларни бичиб-тикиш билан боғлиқ диний-афсунгарлик аҳамиятига эга бўлган баъзи расм-расумларга тўхталиб ўтсак.

Водий ўзбеклари орасида асрлар давомида сақланиб келаётган асрий анъанага кўра кийимларни бичиб-тикишда бичиқчилар матони қайчи билан кесишмаган, балки қўл билан йиртиб, айрим қийиқ жойларини пичоқ билан кесишган. Кийимлар асосан бўй, енг ва ён қийиқлардан иборат бўлиб, олдинлари аксарияти қўлда тикилган. Бичиқчи ва тикувчилар у ёки бу кийимлик учун олинадиган матодан иложи борича қийқим чиқармасликка ҳаракат қилишган. Чунки қадимги матоларнинг эни шуни тақоза этган. Шу билан бирга, қадимги урф-одатларга кўра, кийим бичишда ёки унинг қийқимларига ёмон кўзли ёки «назари бор» кишиларнинг нигоҳи тушса, ўша кийимни кийган киши касалланади, ҳаттоки вафот этиши ҳам мумкин, деган  эътиқодлар мавжуд бўлган.

Дарҳақиқат чеварлар ҳам ўз фаолиятлари давомида қатор афсунгарлик урф-одатларига амал қилганлар. Жумладан, водий чеварлари бировнинг олдида кийим бичмайди. Чунки ўзга кишилар олдида кийим бичилса кимнидир кўзи кириб қолиши ва чевар касал бўлиб қолиши мумкин, - дейилган. Кийимларни бичиб-тикувчи чеварлар кийимларни бичиш учун ҳаттоки ҳафтанинг маълум бир кунлари танлаб олган. Халқ наздида ҳафтанинг душанба, пайшанба, жума кунлари яхши, хосиятли кунлар деб қаралгани боис асосий шу кунлари кийим бичилган бўлса, сешанба, шанба кун​лари хосиятсиз деб ҳисобланган ва бу кунлар кийим бичилмаган.

Марказий Осиё халқларида бўлгани сингари ўзбекларда ҳам марҳумга махсус либос-кафан кийдирилиб дорулбақодан дорулфанога кузатилади. Кафан асосан оқ бўз матодан тайёрланади. Кафан ўралаётганда аввал чап, сўнг ўнг томонидан бошлаб ўралади, ўнг томон устида бўлишига алоҳида эътибор қилинади. Демак биз ушбу фикр-мулоҳазалардан шундай хулосога келиш мумкинки, ўзбекларда инсон ҳаётининг муҳим уч босқичида ҳам махсус либос кийдирилган. Иккинчидан, ушбу хар уч либос доимо оқ рангда бўлган ва унинг ҳам пастки қисми умуман қайтарилмаган. Учинчидан, чақалоққа ва келинга ҳамда майитга кийдириладиган биринчи кийим доимо маросимий тарзда кийдирилган. Демак, чақалоққа ва келинга ҳамда майитга кийдириладиган ушбу кийимларни инсонни бир босқичдан иккичи босқичга ўтаётганини рамзий ифодаловчи кийим деб айтиш мумкин. Дарвоқе, бу борада аёлларнинг рўмоллари ҳам рангги, ҳолатига кўра уларнинг ёши, оиладаги ўрнига кўра ҳам ўзига хос тарзда ўзгариб борган. Қизлар турмуш қурганда, жувонлар биринчи фарзанд кўрганда, ўғлини хатна қилдирганда ва неваралик бўлишганда бош кийим ҳолати ва рангини ўзгартиришган. Ўз навбатида бу жараён, яъни янги ижтимоий гуруҳига ўтиши билан боғлиқ қатор ҳолатлар урф-одатлар тарзида  акс этган. Қадимги одатга кўра, қизлар турмушга чиққанларида никоҳ кунлари ёки тўйдан сўнг учинчи куни қизлик кўйлакларини хотинлик кўйлакларига алмаштирган.

Энди эса бевосита кийимларнинг айрим қисмлари билан боғлиқ эътиқодий қарашлар борасида бирмунча батафсилроқ тўхталиб ўтсак. Авало бу ўринда Фарғона водийсидаги ўзбекларида ҳам бошқа минтақаларда яшовчи ўзбеклар сингари анъанавий миллий кийим тарзда ёзда  дўппи яктак, белбоғ, иштон, чориғ, қишда эса  телпак, чопон, белбоғ, шим, махси-ковуш кийганлигини таъкидлаб ўтиш жоиз. Эркакларга хос муҳим кийим-кечак элементларидан хисобланадиган белбоғ ва дўппилар ҳам миллий кийимлар таснифида ўз ўрнига ва маросимий маъносига эга бўлган кийимлар ҳисобланган.

Фарғона водийсида белбоғ эркаклари ҳам кундалик ҳаётда доимо яктак ва тўн устидан белбоғ боғлаб юрган. Белбоғ - эрлик рамзи. Аёллар рўмоли каби эрлар белбоғи ҳам тарихий асосларга кўра жинсларни фарқлаш учун хизмат қилади. Даврлар ўтиши билан белбоғ тимсолининг рамзий маъноси кенгайиб, бойлик, давлат тушунчаларини ҳам англатган. Ўзбек белбоғлари амалий маросимий функцияларга эга. Эр ва аёлларнинг аза ва тўйларда бел боғлашлар маросимий аҳамиятга эга бўлган. 

Водийда никоҳ тўйи тантаналари ўтказиладиган кун куёв яқин дўстлари билан бирга келиннинг уйига куёвновкарга боради. Куёвнавкарда келганлар келин томонидан махсус зиёфат қилингандан сўнг куёв ва унинг иккита энг яқин дўсти ҳамда келиннинг янгалари иштирокида «белбоғ боғлаш» маросими ўтказилади. Белбоғ боғлаш маросимида куёв жўралар куёв учун келин ва унинг онаси томонидан тикилган белбоғларни турли хил усулларда биринма-кетин куёвнинг белигада боғлайди. Белбоғ боғлаш жараёнида куёвжўралар белбоғ тугунининг мустаҳкамлигини сақлаб қолишни ҳаракат қиладилар. Тугуннинг қаттиқ мустаҳкамлининг рамзий маъноси бўлиб, куёвнинг бели бақувват эканлигига ишорадир. Ўзбек халқида тугун магиясига ишонч жуда кучли бўлган. Аслида тугун йўл боғлиқлиги, чигаллик, ноиложлик белгисидир. Тугунларни ечиш эса йўл очиш, висолга етишиш, мушкул аҳволдан холос бўлишнинг афсунгарлик воситаси деб қаралган.

Ўзбек миллий кийимларининг муҳим қисмларидан бири-дўппидир. Ўзбекона миллий дўппиларга назар ташлар эканмиз, уларда Ўзбекистоннинг турли минтақаларига хос маҳаллий дўппилар - Марғилон, Андижон, Ўш, Шаҳрисабз, Тошкент, Бухоро, Бойсун, Чуст дўппилари машҳур бўлиб, уларнинг «ироқи чоргул», «ироқи қурбақа нусха», «ироқи санама», «тагдўзи», «йўрмадўзи», «заминдўзи», «зардўзи», «туспипа», «бахмаш», «мунчоқ гулли», «оқлар нусха», «тож нусха», «қаҳрамон нусха», «пахта гулли нусха», «хуршид нусха», «кандакори нусха» каби турлари учрайди. Водийда эса Қўқон, Марғилон, Чуст, Наманган, Андижон, Шахрихон дўппилари машҳур бўлган.

Дўппиларнинг устки қисми ва жияги гулдор геометрик нақшлар билан безатилган яхлит тагдўзидан иборат бўлиб, гоҳида тўгараклар, гоҳида гул шохлари шаклида тикилган. Умуман олганда, дўппилар асосан астар, авра, жияк ва пилтадан иборат бўлиб, уларнинг ҳар бири алоҳида тикилиб, сўнг астар билан авранинг орасига ингичка симга ўралган қоғоз пилта ўтказилган. Фарғона водийси дўппилари ўзининг оқ ва қора ранглар уйғунлигида қампирнусха ва бодомнусха гуллари билан ажралиб турган. 

Фарғона водийси аҳоли орасида қадимдан кўз тегишидан, турли боло-қазолардан асровчи восита тарзида хар хилдаги туморларни тақиб юриш одати бўлган. Туморлар бугунги кунда ҳам водий аёлларининг анъанавий либосининг таркибий қисмига кириб, кўз тегишидан сақлайдиган тақинчоқ, безак сифатида уни тўлдиради. Бу борада водий аёллари орасида турли хил ёмон кўзлардан, суқ ва назар тегишидан сақланиш мақсадида 7 дона седона ва қалампирмунчоқ уруғидан олиб тумор қилиб тақиб юриш одати оммалашган. Шунингдек аёллар томонидан тақиладиган туморларга бошқа ўсимликларнинг уруғлари ҳам қўшиб таёрланган. Умуман олганда тумор тумор-рангли матодан тикилган халтача бўлиб, унга чораҳадан олинган 7 та майда тош, 7 та қалампир донаси, 7 та седана уруғи, 7 та исириқ уруғи ва 7 та қовоқ уруғи солинади. Халтача билан ёнма-ён иккита иккита кўзмунчоқ ва 2 та дудона тикиб кўйилади. Туморга албатта танга-чақа, мунчоқ, игначалар осиб қўйилади.

Кишилар тасавувурига кўра хар бир дон уруғлари ва чорраҳадан олинган тошчалар кўз тегишидан сақлайди. Чунончи қариялар учун нос тайёрланадиган қовоқ уруғи кишига енгиллик олиб келса седона дони ёмон кўзлардан асрар экан. Қалампир донлари жинлардан сақлар, исириқ эса одамга тароват бағишлар, ҳасадчи кишилардан сақлар экан. Уларнинг сонини 7 та бўлиши эса етти рақамининг магик хусусияти билан боғлиқ бўлган.

Хулоса қилиб айтадиган бўлсак водий ўзбеклари анъанавий кийимлари ва улар билан боғлиқ тарзда ўтказиладиган урф-одатларда исломгача бўлган диний эътиқодий қарашлар, жумладан, фетишизм, анимизм, магия, тотемизм каби эътиқодий қарашлар исломий анъаналар билан уйғунлашган холда сақланиб қолганига гувоҳ бўлдик. Анъанавий кийимлар баъзан кишилар ёшидаги фарқни ва уларнинг оилавий аҳволини белгилашда ҳам хизмат қилиб, уларнинг насл-насабидан нишона бериб турувчи хусусиятга эга бўлган. Энг асосийси миллий кийим-кечаклар ва тақинчоклар ҳар хил ёмонликлардан, бало-қазолардан, инсу жинслар ҳуружидан асровчи, касалликдан халос этувчи ўзига хос афсунгарлик буюми тарзида ҳам қадрланган ва бу билан боғлиқ расм-русумлар ҳамда иримлар кенг тарқалганлигини кўришимиз мумкин. Демак, биз бундай анъанавий миллий кийим-кечаклар моддий маданият, нафосат олами ва илохий қудрат ҳақидаги тасаввурлари бир-бири билан узвий равишда боғланиб, бирлашиб кетганини кўрамиз.

